
PROJEKTVENDIMIN

“PËR 
PROPOZIMIN E PROJEKTLIGJIT ‘PËR DISA NDRYSHIME NË LIGJIN NR. 81/2020 “PËR TË DREJTAT DHE TRAJTIMIN E TË DËNUARVE ME BURGIM DHE TË PARABURGOSURVE’”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektvendim vjen në kuadër të domosdoshmërisë për ndërmarrjen e nismës për ristrukturimin e Drejtorisë së Përgjithshme të Burgjeve. Nëpërmjet këtij projektvendimi propozohet projektligji për ndryshimin e ligjit nr. 81/2020 “Për të drejtat dhe trajtimin e të dënuarve me burgim dhe të paraburgosurve” i cili në nenin 26 parashikon rregullimin e marrëdhënieve të punës për punonjësit e Drejtorisë së Përgjithshme të Burgjeve si dhe institucioneve të ekzekutimit të vendimeve penale. 
Mënyra e funksionimit të Drejtorisë së Përgjithshme të Burgjeve dhe degëve të saj territoriale, trajtimi i punonjësve dhe vakancat kanë diktuar nevojën e ndërmarrjes së kësaj nisme duke rishikuar kuadrin ligjor që rregullon këto marrëdhënie. 
Drejtoria e Përgjithshme e Burgjeve ka si objektiv administrimin dhe mbikëqyrjen e veprimtarisë së degëve territoriale të institucioneve të ekzekutimit të vendimeve penale. Me qëllim përmbushjen e detyrimeve ligjore, Drejtoria e Përgjithshme e Burgjeve ka në fokus sigurimin e trajtimit të personave të burgosur sipas parashikimeve ligjore dhe standardeve ndërkombëtare si dhe garanton sigurinë dhe rendin në institucionet e ekzekutimit te vendimeve penale nëpërmjet Policisë së Burgjeve.

Aktualisht, marrëdhëniet e punës për zëvendësdrejtorët e përgjithshëm të Burgjeve dhe punonjësve të Drejtorisë së Përgjithshme të Burgjeve dhe institucioneve të ekzekutimit të vendimeve penale rregullohen sipas legjislacionit në fuqi për nëpunësin civil, ndërsa punonjësit mbështetës i nënshtrohen rregullave të Kodit të Punës. (Ndërkohë që punonjësit e Policisë së Burgjeve kanë status të veçantë dhe nuk përfshihen në këto kategori punonjësish). 
Kjo formë rregullimi e marrëdhënieve të punës ka krijuar problematikë në organikën e Drejtorisë së Përgjithshme të Burgjeve dhe institucioneve të ekzekutimit të vendimeve penale duke krijuar vështirësi në përmbushjen e misionit nga këto institucione. 

Nisur nga fakti se institucionet e ekzekutimit të vendimeve penale janë institucione kyçe në mbarëvajtjen procesit të mbikëqyrjes së dënimeve me burgim të dhëna nga gjykata apo masave të sigurimit me “arrest në burg” është e nevojshme që të rikonceptohet sërish mënyra e rregullimit të marrëdhënieve të punës për rekrutimin e punonjësve të të gjitha niveleve, me përjashtim të punonjësve të Policisë së Burgjeve, të cilët rekrutohen në përputhje me ligjin nr. 80/2020 “Për Policinë e Burgjeve” dhe akteve nënligjore të nxjerra në zbatim të tij. 

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Miratimi i këtij projektvendimi nuk është parashikuar në programin analitik të akteve të Ministrisë së Drejtësisë për vitin 2023. 
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME.

Drejtoria e Përgjithshme e Burgjeve është një institucion i reformuar, në varësi të ministrit përgjegjës për drejtësinë, në zbatim të ligjit nr. 81/2020, “Për të drejtat dhe trajtimin e të dënuarve me burgim dhe të paraburgosurve”. Edhe pse një ligj relativisht i ri, nga zbatimi në praktikë kanë lindur disa problematika për sa i përket kapaciteteve njerëzore në Drejtorinë e Përgjithshme të Burgjeve dhe degët territoriale, të cilat janë të pamjaftueshme dhe koha e rekrutimit të tyre krijon vonesa në plotësimin e vakancave të krijuara për shkak të kohëzgjatjes së procedurave. 
Forma e rregullimit të marrëdhënieve të punës ka bërë që proceset përkatëse që zhvillohen në Drejtorinë e Përgjithshme të Burgjeve, si ato e karakter të përgjithshëm pot edhe ato me karakter operacional të zhvillohen pjesërisht. Pasi komponenti i vlerësimit të riskut, mbi efektizimin e këtij institucioni është i cunguar, për faktin se mungojnë burimet përkatëse njerëzore me aftësitë e nevojshme tekniko-profesionale, deduktuese që vlerësimin e riskut dhe proceset e punës ti bazojnë mbi metodologji bashkëkohore, nëpërmjet modelimeve statistikore-ekonometrike mbi të dhuna shumëvjeçare të standardizuara. 

Struktura organizative sipas të cilës është organizuar dhe funksionon Drejtoria e Përgjithshme e Burgjeve (DPB) aktualisht është miratuar me urdhrin e Kryeministrit nr. 174, datë 19.10.2022. Struktura e DPB-së në nivel qendror është e projektuar me 2 (dy) zëvendësdrejtor të përgjithshëm, 11 drejtori dhe 25 (njëzet e pesë) sektorë në varësi të tyre. Në varësi vertikale ka edhe një organizim edhe prej 21 institucione të ekzekutimit të vendimeve penale (IEVP). 

DPB si strukturë në nivel qendror, rekrutimi i personelit civil si rregull, bëhet në përputhje me aktet ligjore për nëpunësin civil, ndërsa IEVP-të ende nuk janë konsideruar si mundësi rekrutimi të përfshira në programin vjetor për rekrutimet nga ana e Departamentit të Administratës Publike. 
Referuar përbërjes së strukturës, ndarja e punonjësve është si më poshtë: 
- 707 punonjës, të cilët janë pjesë e shërbimit civil sipas organikës, dhe rekrutimi i tyre do të duhej të behej nëpërmjet legjislacionit për nëpunësin civil, nga të cilët vetëm 26 punonjës e gëzojnë statusin e nëpunësit civil. Ndërsa 681 punonjës vijojnë të jenë duke ushtruar detyrën sipas rekrutimit me dispozitat e Kodit te Punës;
- 349 punonjës, të cilët janë punonjës mbështetës, rekrutimi i tyre është bere në përputhje me dispozitat ligjore të Kodit te Punës;
- 3467 punonjës, të cilët janë staf me uniformë të rolit policor dhe rekrutohen në zbatim të ligjit nr. 80/2020 “Për Policinë e Burgjeve” dhe akteve nënligjore të nxjerra në zbatim të tij.
Referuar historikut të rekrutimeve nëpërmjet Departamentit të Administratës Publike, ka pasur vetëm 6 histori suksesi nga procedurat konkurruese, megjithëse ky institucion ka mbështetur në mënyrë të vijueshme DPB-në për plotësimin e vendeve vakante. Thëne ndryshe aplikantët në këto procedura, nuk kane mundur që të mund të shpallen fitues në konkurset e zhvilluara, duke krijuar kështu vakanca dhe pamundësi rekrutimi, edhe pse pozicionet e punës janë kyçe për përmbushjen e misionit të DPB. 

Për sa më sipër, struktura organizative e miratuar me urdhrin e Kryeministrit nr. 174 datë 19.10.2022 “Për miratimin e strukturës dhe organikës së Drejtorisë Përgjithshme të Burgjeve dhe institucioneve të saj të varësisë”, është ende e pa implementuar, pasi duhet ti nënshtrohet planifikimeve për rekrutim në shërbimin civil nga DAP. Siç evidentohet, çështja e implementimit të strukturës është mjaft komplekse në këtë fazë. pasi një institucion të llojit të veçantë, pjesë e rrjetit të sigurisë kombëtare, ka një larmirshmëri të procedurave të rekrutimit të punonjësve të tij. Një aspekt i tillë, e bën strukturën të fragmentizuar, të paqëndrueshme dhe të pasigurt në plotësimin e saj, prej nga varet në mënyrë të drejtpërdrejtë efiçensa e DPB. Nisur nga këto elemente, vlerësohet se procedura e rekrutimit të punonjësve duhet që të unifikohet sipas dispozitave ligjore të Kodit te Punës. 

Në kushtet kur stafi policor ka një procedure konkurruese të cilën e zhvillon Drejtoria e Përgjithshme e Burgjeve në bashkëpunim me Ministrinë e Drejtësisë, e njëjta logjikë duhet të mbahet si orientim edhe në rastin e pozicioneve të punës për punonjësit e tjerë.

Kjo kërkesë lipset nga nevoja për plotësimin e vendeve vakante, që ky autoritet publik të orientohet në vijim në projekte angazhuese e novatore në fushën e sistemit penitenciar, zhvillimit të resurseve njerëzore të brendshme, nëpërmjet vënies në funksion të qendrës së trajnimeve, si një strukturë pararendëse e ndërtimit në vijim të një akademie të mirëfilltë të sistemit penitenciar, bazuar në praktikat më të mira ndërkombëtare. 
Rrjedhimisht, projektligji i propozuar synon të rishikojë mënyrën e trajtimit të punonjësve të Drejtorisë së Përgjithshme të Burgjeve dhe të institucioneve të ekzekutimit të vendimeve penale, duke përcaktuar se marrëdhëniet e punës për të gjithë punonjësit e këtyre institucioneve do t’i nënshtrohen parashikimeve të Kodit të Punës. Lidhur me situatën e krijuar, synohet që ky ndryshim i mënyrës së organizimit të DPB të sjellë plotësimin e organikës duke u dhënë mundësi punonjësve aktualë të vijojnë marrëdhëniet e punës sipas Kodit të Punës, si dhe rekrutimin e punonjësve të rinj. 

Për sa më sipër, miratimi i këtij projektligji do të bëjë të mundur mirëfunksionimin e Drejtorisë së Përgjithshme të Burgjeve dhe Institucioneve të Ekzekutimit të Vendimeve Penale, në zbatim të legjislacionit përkatës. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi për propozimin e këtij projektligji është hartuar në mbështetje të:

· nenit 81, pika 1 dhe 100 të Kushtetutës së Republikës së Shqipërisë;

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektvendim nuk synon përafrim të legjislacionit me acquis të Bashkimit Evropian, ndaj nuk ka vlerësim të shkallës së përafrimit. 

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi që po paraqitet për shqyrtim e miratim është i përbërë nga 1 nen në të cilin parashikohet propozimi i projektligjit “Për një shtesë dhe disa ndryshime në ligjin nr. 81/2020 ‘Për të drejtat dhe trajtimin e të dënuarve me burgim dhe të paraburgosurve’”. 

Ndërsa, projektligji i propozuar është i përbërë nga 1 nen ku parashikohet konkretisht mënyra e rregullimit të marrëdhënieve të punës dhe organi emërues.
· Në nenin 1 parashikohet se në nenin 26, pika 4 ndryshohet me përmbajtjen si vijon: “4. Zëvendësdrejtorët e Përgjithshëm të Burgjeve emërohen nga ministri i Drejtësisë, sipas dispozitave të Kodit të Punës.”. 
Po kështu, pika 5 e neni 26 ndryshohet me përmbajtjen si vijon: “5. Marrëdhëniet e punës për punonjësit e Drejtorisë së Përgjithshme të Burgjeve dhe të institucioneve të ekzekutimit të vendimeve penale rregullohen sipas dispozitave të Kodit të Punës.”.

Pika 6 e nenit 26 shfuqizohet. 
Ndërsa, lidhur me hyrjen në fuqi, projektligji parashikon se hyn në fuqi 15 ditë pas botimit në Fletoren Zyrtare.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektvendimi ngarkohen, Drejtoria e Përgjithshme e Burgjeve dhe degët territoriale si dhe Departamenti i Administratës Publike.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Ky projektakt është hartuar nga Ministria e Drejtësisë, me propozim të Drejtorisë së Përgjithshme të Burgjeve. 

Projektakti është përcjellë nëpërmjet sistemit e-aktet për mendim pranë Ministrisë së Financave dhe Ekonomisë si dhe Departamentit të Administratës Publike. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky projektakt nuk përcjell efekte financiare pasi nuk ndryshon numrin e organikës por bën vetëm rregullimin juridik të statusit dhe marrëdhënieve të punës. Shpenzimet financiare që lidhen me pagesat e punonjësve aktual të Drejtorisë së Përgjithshme të Burgjeve dhe degëve territoriale mbulohen nga buxheti i shtetit brenda limitit të akorduar për Drejtorinë e Përgjithshme të Burgjeve. 

